
Ed. 164. Frumvarp til laga [131. mál]
um breyting á útvarpslögum, nr. 19/1971.

Flm.: Ellert B. Schram og Lárus Jónsson.

1. gr.
Aftan við 2. gr. laganna bætist ný málsgrein, svohljóðandi:
Ríkisútvarpið getur veitt landshluta samtökum og/eða einstökum sveitarfélögum

heimild til að reka sjálfstæðar, en staðbundnar útvarpsstöðvar. Nánar skal kveða
á um slíkan útvarpsrekstur í reglugerð, sem háð er samþykki Ríkisútvarpsins.

2. gr.
Lög þessi öðlast nú þegar gildi.

Greinargerð.
Fljótlega eftir að gos hófst í Heimaey og Vestmanneyingar höfðu tvístrast frá

heimabyggð sinni, hóf Ríkisútvarpið útsendingar á sérstökum þætti, "Eyjapistli",
sem sérstaklega var ætlaður Vestmanneyingum. Þetta var lofsvert framtak, og reynslan
hefur sýnt, að þessi útvarpsþjónusta á ekki aðeins rétt á sér, heldur er einnig mjög
vel framkvæmanieg. Hins vegar er ljóst, að slíkar útsendingar eiga ekki erindi til
allra hlustenda og verða því, þegar fram í sækir, dagskrárliður fyrir mjög litinn og
þröngan hóp útvarpsnotenda.

Þessi tilraun Ríkisútvarpsins hefur gefið þeim hugmyndum byr undir báða vængi,
að sjálfsagt og nauðsynlegt sé að bjóða fleiri landshlutum eða byggðakjörnum sam-
bærilega þjónustu með öðrum og víðtækari hætti. Af þeim ástæðum er tillaga þessi
flutt.

Þeir, sem lengst vilja ganga, eru talsmenn þess, að útvarpsrekstur sé gefinn
frjáls. Vel má vera, að í framtíðinni megi slíkt verða að veruleika, en af eðlilegum
ástæðum er rétt að fara varlega í þeim efnum. Virðist einmitt ákjósanlegt að stíga
fyrsta skrefið eins og hér er lagt til, þannig að nokkur reynsla fáist á, hver þróunin
verður, þegar reknar eru fleiri en ein útvarpsstöð i landinu. Fáir eru lfklegri til að
valda því verkefni en ábyrg stjórnvöld einstakra byggðarlaga.

Almennt fylgi virðist vera fyrir þvi meðal stjórnmálamanna að auka sjálfs-
forræði sveitarfélaga og dreifa valdinu í þjóðfélaginu. Með samþykkt á þessu
frumvarpi fá alþingismenn kjörið tækifæri til að sanna í verki raunverulegan vilja
sinn til að færa aukin áhrif og ábyrgð í hendur fólksins í landinu. Útvarpsrekstur
á vegum landshlutasamtaka eða einstakra sveitarfélaga veitti því ábyrgð og skyldur,
sem stuðluðu að þeirri valddreifingu, sem menn tjá sig fylgjandi.

Enginn vafi er á þvi, að staðbundnar útvarpssendingar þjöppuðu fólkinu í við-
komandi byggðarlagi saman og vekti það betur til vitundar um sameiginlega hags-
muni, jafnframt því sem möguleikar sköpuðust fyrir eflingu menningar og kynningu
á listrænu starfi heimamanna sjálfra.

Gert er ráð fyrir að útvarpsreksturinn verði innan þess lagaramma, sem gildir
um Ríkisútvarpið, en fjármálaleg og efnisleg ábyrgð verði í höndum þess útvarps-
ráðs (sveitarstjórnar), sem stöðin heyrir undir. Útvarpa mætti 2-5 tíma á dag, stað-
bundnum fréttum, tilkynningum, tónlist, samtalsþáttum og öðru menningarefni eftir
aðstæðum. Það er mat kunnugra, að slika stöð megi reka án óhóflegs kostnaðar.

Þá er gert ráð fyrir, að útvarpað verði á annarri bylgjulengd (FM) en útvarp
Revkjavík.

Engin ástæða er til að ætla, að heimild i lögum til sliks útvarpsrekstrar leiddi
til erfiðleika Ríkisútvarpsins af þeim sökum. Fjárhagslega yrði reksturinn borinn



uppi af viðkomandi byggðarlagi, með framlagi sveitarstjórna, afnotagjöldum og
auglýsingatekjum. Ólíklegt er, að tekjur Ríkisútvarpsins mundu breytast verulega
hvað auglýsingatekjur snertir, enda til annarra aðila leitað, annars konar markaður
og önnur sjónarmið að baki auglýsingum í staðbundnu útvarpi. Þess er og að
minnast, að fjárhagserfiðleikar Ríkisútvarpsins eru vegna þess, að afnotagjöldum
hefur verið haldið niðri, og mundu sérstök gjöld í hinum einstöku landshlutum litlu
breyta, þegar á heildina er litið.

Efnislega má telja víst, að það yrði Ríkisútvarpinu til hvatningar að hafa
nokkra samkeppni frá öðrum stöðvum, og eins gæti Ríkisútvarpið fengið aðgang
að efni sérstöðvanna, ef það vegna gæða eða innihalds þætti eiga erindi til þjóðar-
innar allrar.


